Darlleniadau Dramatig

Yr apostolion yn iacháu llawer o bobl

ac yn cael eu herlid
Actau 5: 12-26
Llefarydd
Roedd yr apostolion yn gwneud llawer o wyrthiau rhyfeddol ymhlith y bobl – gwyrthiau oedd yn dangos fod Duw gyda nhw. Byddai'r credinwyr i gyd yn cyfarfod gyda'i gilydd yng Nghyntedd Colofnog Solomon yn y deml. Fyddai neb arall yn meiddio ymuno gyda nhw, er bod gan bobl barch mawr tuag atyn nhw. Ac eto roedd mwy a mwy o bobl yn dod i gredu yn yr Arglwydd – yn ddynion a merched. Roedd pobl yn dod â'r cleifion allan i'r stryd ar welyau a matresi yn y gobaith y byddai o leia cysgod Pedr yn disgyn ar rai ohonyn nhw wrth iddo gerdded heibio. Roedd tyrfaoedd hefyd yn dod o'r trefi o gwmpas Jerwsalem gyda phobl oedd yn sâl neu’n cael eu poenydio gan ysbrydion drwg, ac roedd pob un ohonyn nhw yn cael eu hiacháu.


Roedd yr Archoffeiriad a'i gyd-Sadwceaid yn genfigennus. Felly dyma nhw'n arestio'r apostolion a'u rhoi yn y carchar. Ond yn ystod y nos dyma angel yr Arglwydd yn dod ac yn agor drysau'r carchar a'u gollwng yn rhydd. Dwedodd wrthyn nhw:

Angel
Ewch i’r deml, sefyll yno a dweud wrth bobl am y bywyd newydd yma.
Llefarydd
Felly ar doriad gwawr dyma nhw'n mynd i'r deml a gwneud beth ddwedodd yr angel wrthyn nhw, a dechrau dysgu'r bobl. Pan gyrhaeddodd yr archoffeiriad a'i swyddogion ar gyfer y cyfarfod o'r Sanhedrin – sef cyfarfod llawn o arweinwyr Israel – dyma nhw’n anfon dynion i nôl yr apostolion o'r carchar. Ond pan gyrhaeddodd rheiny'r celloedd, doedd yr apostolion ddim yno! Felly dyma nhw’n mynd yn ôl at y Sanhedrin, a dweud:

Swyddog
Pan aethon ni i’r carchar roedd y lle wedi ei gloi yn ddiogel, ac roedd swyddogion yno yn gwarchod y drysau; ond pan agoron nhw'r gell i ni, doedd neb i mewn yno!

Llefarydd
Pan glywodd y prif offeiriaid a phennaeth gwarchodlu'r deml hyn, roedden nhw wedi drysu'n lân, ac yn meddwl ‘Beth nesa!’ Dyna pryd daeth rhywun i mewn a dweud:

Dyn
Ydych chi'n gwybod beth! mae'r dynion wnaethoch chi eu rhoi yn y carchar yn sefyll yng nghynteddau'r deml yn dysgu'r bobl! 

Llefarydd
Felly dyma'r capten a'i swyddogion yn mynd i arestio’r apostolion eto, ond heb ddefnyddio trais. Roedd ganddyn nhw ofn i'r bobl gynhyrfu a dechrau taflu cerrig atyn nhw a'u lladd.
Darllenwyr:
Llefarydd, Swyddog, Angel, Dyn 



(gall Angel a Dyn fod yr un darllenydd.) 
Trefn: Tudur Jones

Testun: beibl.net

